Projek blong leftemap fasen blong yusum kastom mane long Vanuatu

Ol stampa toktok we i kamaot long ripot blong sevei blong Projek

Ripot ia i kamaot olsem pat blong projek we oli stap singaotem “Traditional Money Banks in Vanuatu”. Ol bigfala sponsa blong projek ia i gat UNESCO (United Nations Educational, Scientific and Cultural Organisation) mo Gavman blong Japan (Japanese Funds-In-Trust for the Preservation and Promotion of the Intangible Cultural Heritage). Ripot ia i kamaot long wan sevei o wokbaot raon long ol aelan blong yumi we ol man blong projek ia i bin mekem long en blong yia 2004. Sevei ia hemi fes pat blong projek ia, we bae i ron kasem 2 yia evriwan. Bigfala tingting bihaen long sevei ia hemi blong faenem ol komuniti long Vanuatu we bae oli save benefit moa long wan projek olsem blong leftemap fasen blong yusum kastom mane. Projek i bin mekem sevei ia folem 2 bigfala tingting blong projek. Tufala bigfala tingting ia i olsem:

1. Blong luksave ol fasen we yumi gat blong mekem ol kastom mane (olsem pig we i gat tut, red mat mo shel mane) mo tu ol fasen we yumi gat blong sevem o holem taet ol kastom mane ia;

2. Blong leftemap tingting blong ol man ples blong luksave fasen blong mekem mo yusum kastom mane olsem wan impoten kastom fasen blong yumi, mo semtaem blong traem faenem rod blong save gohed blong yusum ol kastom mane ia mo pasem ol save blong hem i go long ol pikinini blong oli save yusum ol fasen ia tu.

Sevei o wokbaot we ol man blong projek i bin mekem i bin gohed long manis blong Ogis mo Septemba 2004 long olgeta aelan ia:

· Long Not Pentikos (Penama Provins) – long ol vilej blong Aronbwaratu, Atabulu, Atanbwalo, Lavatu, Loltong mo Nazareth;

· Long saot Malakula (Malampa Provins) – long ol vilej blong Labo, Lawa, Lo’ormbap, Lorlow, Lowoivenevet mo Wintua long Saot West Bei eria; 

· Long Malo (Sanma Provins) – long Avunatari vilij long wes Malo;

· Long Bankis (Torba Provins) – long ol vilej blong Ngerennigman, Totolag mo Wovet long aelan blong Motalava, long Nitvono vilij long aelan blong Rah mo long Sola long aelan blong Vanua Lava;

· Long Maewo (Penama Provins) – long ol vilej blong Asanvari, Betarara, Kerepei, Nasawa mo Rongonawo; mo

· Long Port Vila town.

Ol man we oli bin mekem sevei ia i gat Mr. Kirk Huffman (blong Amerika), we i bin mekem sevei long saot Malakula, Not Pentikos, Maewo mo Port Vila; Mr. Reggie Kaimbang (blong Ambrym), we i bin mekem sevei long Not Pentikos, Maewo, Malo, long Bankis mo long Port Vila; mo Mr. Selwyn Garu (blong Pentikos), we i bin mekem sevei long Not Pentikos, Maewo mo Port Vila.

Ol defren komuniti we sevei i faenem se bae projek i save wok wetem olgeta i gat:

· Long Not Pentikos (Penama Provins): Evri vilej, be fes wok bae i stap long  Ahivo distrik (anda long Herenhala Kaonsel blong ol Jif), Hurilau distrik (anda long Vatutogo Kaonsel blong ol Jif) mo Lavatmangemu vilej long Aligo distrik (we hemi hedkota blong Turaga kastom muvmen);

· Long saot Malakula (Malampa Provins): Ol vilej blong Labo, Lawa, Lo’ormbap, Lorlow, Lowoivenevet mo Wintua long eria blong Saot Wes Bei; Yumoran vilej long Toman aelan; mo Luwanari Bei long saot olgeta;

· Long wes Malo (Sanma Provins): Avunatari mo sam narafala vilej antap long bus (olsem Vatuemba vilij);

· Long Bankis (Torba Provins): Ol vilej blong Ngerennigman, Totolag mo Wovet long aelan blong Motalava; Nitvono vilej long aelan blong Rah; ol vilej blong Lehali mo Lehalarup long aelan blong Urereparapara; mo Sola long aelan blong Vanua Lava;

· Long Port Vila long aelan blong Efate (Shefa Provins).

Ol samting (ol isiu) we sevei i bin faenem:

1) Ol pipol oli stap mekem mo yusum yet ol kastom mane long fulap blong ol eria we sevei i bin pas long olgeta. Ples we kastom blong mekem mo yusum kastom mane i moa strong hemi long Not Pentikos. Long Not Pentikos oli stap yusum kastom mane semtaem wetem vatu blong pem ol samting. Ol komuniti long Bankis mo long Saot Malakula i gat strong tingting mo bigfala intres blong leftemap bakegen ol kastom fasen blong olgeta blong mekem mo yusum kastom mane. Aelan blong Malo hemi las ples we i gat yet fulap naravwe pig (haf-man, haf-woman), we hemi kastom mane we valiu blong hem i bitim ol narafala kaen mane, mo ol man long ol narafala ples (olsem Not Pentikos) i stap wantem kasem oltaem. Projek bambae i mas leftemap mo promotem fasen blong mekem kastom mane long olgeta defren ples ia, from wan-wan blong olgeta i gat save blong mekem ol kaen kastom mane we ol narafala ples i nidim.

2) Projek bambae i lukluk long ol kaen kastom mane ia: pig we i gat tut, ol red mat mo ol waet mat, mo shel mane (Som) mo shel breslet. Kaen mane we i gat moa valiu long evri ples hemi pig we i gat tut; afta long pig hem mat. Projek bae i mas lukluk gud long ol Naravwe pig blong Malo mo Not Pentikos from oli gat hae valiu mo oli nomo fulap olsem bifo.

3) Fasen blong mekem mo yusum kastom mane hemi wan fasen we i stap leftemap tu ol narafala fasen blong kastom. Hemi luksave mo soem rispekt long ol bubu we oli lus finis, mo hemi mekem rod we i joenem ol wan-wan man, ol komuniti mo ol bigfala eria mo ol aelan. Blong holem taet ol gud-gudfala kastom fasen blong yumi, yumi mas holem taet fasen blong yusum kastom mane. Blong leftemap bakegen kastom yumi mas leftemap bakegen ol defren fasen blong yusum kastom mane insaed long laef blong ol pipol.

4) Ol stamba tingting long saed blong “bank” olsem fasen blong mekem wan loan, blong gat kaon mo blong putum intres long wan loan oli stap finis long kastom. Fasen blong gat “bank” blong sevem o holem taet mane tu hemi stap finis long kastom. Be long kastom, “bank” hemi no wan ofis be hemi ol wan-wan man wetem ol rod (rilesensip) we i joenem olgeta. Long ol aelan blong Bankis nomo, ol man i stap sevem mane tru long fasen blong haedem ol shel mane long sikret ples.

5) Ol gudfala fasen blong lukatoem gud mane mo mekem se hemi gru (fasen blong invest) i stap finis long kastom. Be i gat nid blong faenem wan stret rod blong save yusum ol kastom mane semtaem wetem vatu long laef blong tedei. Blong faenem rod ia bambae i gat nid blong jenisim smol ol kastom fasen ia.

6) Yumi nid blong faenem wan rod blong save salem o sipos no eksjenjem ol kastom mane blong kasem vatu. Sipos yumi faenem rod ia, bambae yumi save faenem stret rod blong save yusum ol kastom mane semtaem wetem vatu long laef blong tedei. Hemia bambae i save leftemap bakegen fasen blong yusum kastom mane mo tu bae i leftemap kastom evriwan.

Ol samting we yumi nid blong mekem (ol rekomendesen):

Long saed blong OL PIG

1) Stret kaen pig blong yumi long Vanuatu i stap lus naoia from pig blong waet man i stap kam antap. Yumi nid blong holem taet mo leftemap bakegen namba blong ol stret kaen pig blong Vanuatu. Blong mekem samting ia, yumi mas yusum kastom save semtaem wetem save blong waet man (we Dipatmen blong Agrikalja mo Laefstok i save givim). Yumi mas luksave mo promotem evri kaen stret pig blong Vanuatu, hemia i kavremap tu Kapia blong aelan blong Tanna (we i nogat gras long bodi blong hem).

2) Yumi nid blong luk espesli long saed blong holem taet mo leftemap ol Naravwe pig. Blong mekem samting ia, yumi mas yusum kastom save semtaem wetem save blong waet man, we wan man nem blong hem James McIntyre (blong South West Pacific Research Foundation long Florida, USA) i save givim, blong faenem ol rod blong mekem se namba blong ol spesel pig ia i kam antap. Bambae yumi nid blong leftemap fastaem namba blong ol Naravwe pig long Malo mo Not Pentikos, from ol eria ia nao i gat sam populesen blong ol pig ia i stap yet.

Long saed blong OL MAT

3) I mas gat wan sevei wok kwiktaem blong lukluk long rop we oli stap yusum blong mekem mat i red long hem (we oli singaotem long lanwis Laba o Labwe o Langwe o Lambu). Sevei ia hemi blong faenemaot hamas namba blong ol rop ia i stap yet mo blong faenem wan rod blong save mekem se rop ia i gru gud bakegen (namba blong hem i kam antap) long aelan blong Ambae. Sevei ia bae i mas gohed long ol aelan blong Ambae, Pentikos mo Maewo, mo Envaeronmen Unit nao i mas givhan long hem.

4) I mas gat sapot long kastom fasen blong eksjenj long waet mo red mat bitwin long Not mo Sentrol Pentikos. Long taem bifo kasem naoia, olgeta blong Not i stap sendem ol waet mat blong olgeta i go long Sentrol blong olgeta i mekem i kam red afta sendem i kam bak, mo yumi mas sapotem kastom fasen ia blong i mas gohed oltaem.
5) Yumi mas rikodem kwiktaem ol kastom save mo storian long saed blong stamba (origin) blong rop we oli stap mekem mat i red long hem long ol las man we i stap toktok long lanwis blong Sowa long Sentrol Pentecost, from olgeta nao oli ol las man blong save storian ia. Ol man mo woman filwoka blong Not mo Sentrol Pentikos oli save mekem wok ia.
6) I nid blong leftemap bakegen fasen blong mekem mo yusum ol mat long ol kastom seremoni blong ol woman long Malakula. Bae i nid blong gat wan projek blong rikodem mo leftemap ol kastom fasen ia wetem ol woman long saot mo not Malakula.

Long saed blong SHEL MANE

7) I mas gat wan sevei wok i gohed blong luk sipos stok blong ol spesel shel blong mekem Som (shel mane) i fulap yet o nogat. Sipos i gat yet, ol laen blong ol man blong Rowa (Ro) – we oli stap naoia long ol vilej blong Lehali mo Lehalarap long Ureparapara – mo tu olgeta long Motalava, Rah mo ol narafala aelan blong Bankis, oli save stat blong mekem Som bakegen. Bae i nid blong gat wan projek long Bankis blong leftemap fasen ia blong mekem Som.

8) I gat nid blong leftemap bakeken fasen blong mekem mo yusum ol shel breslet (Homu) long Not Pentikos. Wan rod blong leftemap fasen blong yusum Homu long Not Pentikos mo Som long Bankis hemi blong leftemap bakegen kastom tred blong ol shel bid long Bankis i kam long Not Pentikos (mo pig i go bak long Bankis).

SAM ROD BLONG AJIVIM OL TINGTING IA (ol polisi mo ol risos)
9) Malvatumauri Nasonal Kaonsel blong ol Jif hemi nid blong soemaot rod blong folem long evri jif blong Vanuatu wetem ol polisi long nasonal level long ol saed ia:

· ol man i mas yusum ol stret kastom mane nomo (olsem mat mo pig) blong pem ol faen we kot i givim o blong givim long ol famli long saed blong mared mo ded mo long eni narafala kastom rod, BE I NO VATU;
· blong mekem eni peimen long kastom (olsem blong tekem wan step o blong stretem wan raorao o blong mared o narafala samting) ol man i mas givim stret peimen folem kastom - hemia long saed blong kaen kastom mane we bae hemi yusum mo tu stret namba blong ol defren kastom mane ia (pig i mas gat stret saes blong tut, mat i mas stret kaen mo namba, mo samting olsem);

· Wan-wan man o woman bae i save karem wan niufala kastom rang mo taetol nomo sipos hemi mekem stret peimen folem kastom long stret kastom mane blong rang o taetol ia.

Taem ol polisi ia long nasonal level i kamaot finis, ol kaonsel blong jif long level blong provins, aelan, eria mo vilej i mas mekem ol polisi o bae-lo blong olgeta blong sapotem ol nasonal polisi ia.

10) Ministri blong Edukesen i shud mekem wan polisi blong letem se ol pipol i save pem skul fi blong ol pikinini blong olgeta wetem kastom mane (ful wan o sipos no haf-haf wetem vatu). I mas gat wan spesel stadi blong faenem stret rod blong save mekem polisi ia i kam tru.
11) Ministri blong Helt i shud mekem wan polisi blong letem se ol pipol i save pem ol fi blong klinik o dispenseri wetem kastom mane (ful wan o sipos no haf-haf wetem vatu). I mas gat wan spesel stadi blong faenem stret rod blong save mekem polisi ia i kam tru.

12) Vanuatu Credit Union League (VCUL) i nid blong openem bakegen branj blong hem long Not Pentikos, mo i nid blong openem ol niu branj long Saot Wes Bei, long Bankis mo long Avunatari long Malo. Ol branj ia nao bae oli save wok blong eksjenjem vatu blong ol kastom mane. VCUL wetem Vanuatu Kaljoral Senta (VKS) wetem ol narafala organaesesen i nid blong faenem rod mo mekem ol ofis blong save salem ol kastom mane long Port Vila mo Luganville mo ovasi.

13) I nid blong sapotem ol koopretif blong ol woman we oli stap finis blong oli save joen insaed long ol tingting blong eksjenjem kastom mane wetem vatu (poen namba 12 antap).

14) Ol Kaonsel blong ol jif blong Herenhala mo Vatutogo, Turaga kastom muvmen mo Gaiware Bulvanua Kaljoral Senta oli shud kam olsem ol mein organaesesen we projek i wok wetem olgeta long Not Pentecost.  Be ol program we oli mekem oli mas mekem wetem evri disktrik mo kaonsel blong ol jif long Not Pentikos.
15) From i nogat ol strong kaonsel blong jif o narafala organaesesen long saot wes eria blong Malakula, ol mein organaesesen we projek i shud wok wetem olgeta hemi ol filwoka blong Kaljoral Senta mo ol narafala man we oli jusum.  Ol filwoka ia I gat:

· Jif Alben Ruben (Ninde lanwis) long Lawa vilej;

· Jif Mathias Batick (Ninde lanwis) long Lorlow vilej;

· George Thompson (Jif Sarawoh) blong Alo/Wintua vilej (nomata hemi no filkwoka);
· Jif Aiar Rantes (Nati lanwis) long Wintua mo Lo’ormbab blong Wilem eria we oli gat kastom rod wetem olgeta blong Botgate lanwis long medel bus;

· Longdal Nobel Masingyau (Nahai lanwis) long Luwannari Bei blong Hurtes eria mo olgeta blong Nahai lanwis long big aelan;

· Jif Longlel Tom mo brata blong hem Jif Tom Aimangil blong Yumoran long Tomman aelan (nomata oli no filwoka)

· James Teslo blong medel bus blong saot Malakula blong olgeta blong Botgate lanwis long medel bus.

